Самарқанд вилоят адлия бошқармасининг 

Шартномавий-ҳуқуқий ишларни назорат қилиш бўлими тўғрисида

Н И З О М
I. Умумий қоидалар
1. Шартномавий-ҳуқуқий ишларни назорат қилиш бўлими (бундан буён матнда Бўлим деб юритилади) Самарқанд  вилоят адлия бошқармасининг (бундан буён матнда Бошқарма деб юритилади) таркибий бўлинмаси ҳисобланади.

2. Бўлим ўзининг фаолиятида Ўзбекистон Республикасининг Конституцияси ва қонунларига, Ўзбекистон Республикаси Олий Мажлиси палаталарининг қарорларига, Ўзбекистон Республикаси Президентининг фармонлари, қарорлари ва фармойишларига, Ўзбекистон Республикаси Вазирлар Маҳкамасининг қарорлари ва фармойишларига, Ўзбекистон Республикаси Адлия вазирлиги тўғрисидаги Низомга, бошқа норматив-ҳуқуқий ҳужжатларга, Вазирлик ва Бошқарма Ҳайъатининг қарорларига, Ўзбекистон Республикаси адлия вазирининг буйруқлари ва фармойишларига, бошқарма бошлиғининг буйруқлари ва фармойишларига, шунингдек мазкур Низомга амал қилади.

II. Бўлимнинг вазифалари ва функциялари

3. Қуйидагилар Бўлимнинг асосий вазифалари ҳисобланади:

шартномавий-ҳуқуқий интизомни мустаҳкамлаш, шартномаларни, энг аввало қишлоқ хўжалиги ишлаб чиқариш соҳасида шартномаларни тузиш ва бажаришда хўжалик юритувчи субъектларга амалий ҳуқуқий ёрдам кўрсатиш бўйича комплекс чора-тадбирларни ишлаб чиқиш ва амалга ошириш;

фермер хўжаликларининг ҳуқуқлари ва қонуний манфаатларини ишончли ҳимоя қилинишини таъминлаш; 

фермер хўжаликларининг ҳуқуқлари ва қонуний манфаатларини ҳимоя қилиш соҳасида бюрократик тўсиқ ва ғовларни яратишга йўл қўймаслик. 

4. Бўлим ўзига юклатилган вазифаларни бажариш учун қуйидаги функцияларни амалга оширади:

хўжалик юритувчи субъектларга шартномаларни, энг аввало қишлоқ хўжалиги ишлаб чиқариш соҳасидаги хўжалик шартномаларини тузишда ва уларни бажаришда ҳуқуқий ёрдам кўрсатади;

шартномавий-ҳуқуқий интизомни мустаҳкамлаш юзасидан белгиланган тартибда таклифлар, норматив-ҳуқуқий ҳужжатлар лойиҳаларини ишлаб чиқади ва киритади;

хўжалик юритувчи субъектларни энг аввало, уларнинг мансабдор шахсларини шартнома интизомини бузганлик учун жавобгарликка тортиш бўйича белгиланган чоралар қўлланилишини устидан назорат олиб боради;

шартномавий-ҳуқуқий муносабатлар соҳасига оид мурожаатларни кўриб чиқади;

хўжалик юритувчи субъектлар раҳбарларининг шартнома интизомига риоя қилиши бўйича масъулиятини ошириш юзасидан иш олиб боради;

қишлоқ хўжалигида шартномалар тузиш ва бажаришда хўжалик юритувчи субъектларнинг қонунчиликка риоя қилиши устидан назорат олиб боради;

фермер хўжаликларининг хуқуқлари ва қонуний манфаатларини ҳимоя қилишга қаратилган комплекс ташкилий-ҳуқуқий чора-тадбирларни ишлаб чиқади ва амалга оширади;

фермер хўжаликлари фаолиятини тартибга солиш ҳамда уларни қўллаб-қувватлаш бўйича қонун ҳужжатларига риоя қилиниши устидан назоратни таъминлайди;
фермер хўжаликларининг бузилган ҳуқуқларини тиклаш бўйича чоралар кўради;

Бўлим фаолиятига оид масалалар юзасидан ҳуқуқий тарғибот ишларини амалга оширади.
Бўлим ўз ваколатлари доирасида бошқа вазифа ва функцияларни амалга ошириши мумкин.
III. Бўлимнинг ҳуқуқлари ва жавобгарлиги

5. Бўлим ўз зиммасига юклатилган вазифалар ва функцияларни бажариш учун қуйидаги ҳуқуқларга эга:

давлат бошқаруви органлари, маҳаллий давлат ҳокимияти органлари, ҳуқуқни муҳофаза қилувчи ва назорат тузилмалари, шу жумладан, прокуратура органлари, бошқа ташкилотлардан, шунингдек уларнинг мансабдор шахсларидан уларнинг ваколатига кирувчи масалалалар юзасидан ҳужжатларни, статистика ва бошқа маълумотларни, таҳлилий материалларни, хулосалар ва бошқа ахборотларни сўраш, талаб қилиш ва олиш;

Ўзбекистон Республикаси Адлия вазирлиги ва бошқа давлат органлари кўриб чиқиши учун қонунчиликни ва ҳуқуқни қўллаш амалиётини такомиллаштириш масалалари бўйича белгиланган тартибда таклифлар киритиш;

фермер хўжаликларининг ҳуқуқлари ва қонуний манфаатлари бўйича ҳуқуқни қўллаш фаолиятини назорат қилиш натижалари бўйича ахборот-таҳлилий материалларини юқори турувчи давлат органларига кўриб чиқиш учун тақдим этиш;

фермер хўжаликларини жавобгарликка тортишнинг асослилигини зарур ҳужжатлар, шу жумладан жиноий, фуқаролик, хўжалик ва маъмурий ишлар материаллари билан танишиш йўли билан ўрганиб чиқиш;

фермер хўжаликларининг “ишонч телефони” орқали тушаётган мурожаатларини кўриб чиқиш, барча вазирликлар, давлат қўмиталари, идоралар, маҳаллий давлат ҳокимияти органлари, бошқа ташкилотлар, шунингдек мансабдор шахслар томонидан фермер хўжаликлари ҳуқуқларига риоя этиш бўйича қонун ҳужжатларининг оғишмай бажарилишини текшириш. Кўрсатиб ўтилган органлар ва ташкилотлар раҳбарларига кўриб чиқилиши мажбурий бўлган: аниқланган қонун ҳужжатлари бузишларини, уларнинг сабаблари ва бунга олиб келувчи шарт-шароитларни бартараф этиш тўғрисида; фермер хўжаликларининг бузилган ҳуқуқларини тиклаш бўйича чоралар кўриш тўғрисида тақдимномалар киритиш;

қонун ҳужжатларида мустаҳкамланган фермер хўжаликларининг қонуний манфаатларини мансабдор шахслар томонидан бузилиши ҳолатлари аниқланганда, шунингдек адлия органларининг қонуний талаблари мансабдор шахслар томонидан бажарилмаганда, айбдор мансабдор шахсларни жавобгарликка тортиш тўғрисидаги таклифлар киритиш;

жиноий, фуқаролик, хўжалик ва маъмурий ишлар бўйича фермер хўжаликларининг ҳуқуқлари ва қонуний манфаатларини бузувчи суд ҳужжатларини қайта кўриб чиқиш тўғрисида давлат божи тўламасдан суд инстанцияларига таклифлар киритиш;

шартнома интизомига риоя қилиш бўйича амалдаги қонун ҳужжатлари талабларининг бузилишига йўл қўймаслик тўғрисида мансабдор шахсларни ёзма равишда огоҳлантириш;

қонун ҳужжатларига риоя қилиниши устидан назорат қилиш, жисмоний ва юридик шахсларнинг ўз ҳуқуқлари ва қонуний манфаатлари бузилганлиги тўғрисида мурожаатларни текширишни амалга ошириш, шунингдек Бошқарма фаолияти доирасига тааллуқли бўлган масалалар бўйича ахборот-таҳлилий материалларни тайёрлаш учун давлат органлари, маҳаллий давлат ҳокимияти органлари, идоралар, илмий ва таълим муассасалари ва бошқа ташкилотларнинг вакилларини белгиланган тартибда жалб қилиш;

хўжалик шартномалари бажарилиши жараёни устидан мониторингни амалга ошириш, шартнома интизоми бузилиши ҳолатлари аниқланган тақдирда, хўжалик юритувчи субъектларга аниқланган бузилишларни бартараф этиш, шунингдек шартнома мажбуриятларини бажарилмаганлиги (лозим даражада бажарилмаганлиги) натижасида етказилган зарарни қоплаш юзасидан белгиланган муддатларда бажарилиши мажбурий бўлган тақдимномалар киритиш; тақдимномада баён қилинган талаблар белгиланган муддатда бажарилмаган тақдирда ваколатли органлар ёки судлар олдига шартнома интизомини бузганлик учун мансабдор шахсларнинг жавобгарлиги тўғрисидаги масалани қўйиш;

шартномаларнинг бажарилмаслиги (лозим даражада бажарилмаслиги) ҳолатлари аниқланганда давлат, юридик ва жисмоний шахслар манфаатларини кўзлаб судларга давлат божи тўламасдан даъво аризалари билан мурожаат қилиш;

Бўлим қонун ҳужжатларига мувофиқ бошқа ҳуқуқларга ҳам эга бўлиши мумкин.

6. Бўлим ўзига юклатилган вазифаларнинг бажарилиши учун жавобгардир.

IV. Бўлим фаолиятини ташкил қилиш

9. Бўлим раҳбарлигини Бошқарма бошлиғининг тақдимномасига мувофиқ Ўзбекистон Республикаси Адлия вазири томонидан тайинланадиган ва озод қилинадиган бўлим бошлиғи амалга оширади. Бўлим ходимлари Ўзбекистон Республикаси Адлия вазирилиги розилиги билан Бошқарма бошлиғи томонидан лавозимларига тайинланади ва лавозимидан озод этилади.

10. Бўлим бошлиғи:

бўлим фаолиятига умумий раҳбарликни амалга оширади, бўлим ишларини ташкиллаштиради, йўналтиради ва назорат қилади;

бўлимга юклатилган вазифа ва функцияларнинг бажарилиши учун жавоб беради;

бўлим ходимлари ўртасида вазифаларни тақсимлайди ва функционал вазифалар, аниқ топшириқларнинг бажарилиши учун ҳар бир ходимнинг жавобгарлик доирасини белгилайди;

раҳбарият топшириқлари, фармойишлари, буйруқлари ва кўрсатмаларининг ходимлар томонидан бажарилишини текширади, ҳужжатларнинг ўз вақтида ижро этилишини назорат қилади;

бошқарма раҳбариятига ходимларни рағбатлантириш, интизомий жавобгарликка тортиш тўғрисида таклифлар киритади;

бўлим ходимларидан меҳнат интизомини бузганлик, юклатилган вазифаларни тегишлича бажармаганлик ҳолатлари юзасидан тушунтиришлар олади;

ўз ваколати доирасида тегишли ҳужжатларни имзолайди;

Бўлим бошлиғи бўлим фаолиятига дахлдор масалаларни муҳокама қилиш, иш режаси ва бошқа топшириқларнинг бажарилишини назорат қилиш учун барча ходимлар иштирокида тезкор йиғилишлар ўтказади;

11. Бўлим ходимларининг функционал вазифалари тақсимлаш бўйича  Бошқарма раҳбариятига таклиф киритади.
12. Ўзларининг хизмат вазифаларини бажариш вақтида, юклатилган ваколат доирасидан четга чиққанликлари, шунингдек қонунга хилоф ҳаракат ёки ҳаракатсизликлари, хизмат вазифаларини бажармаганликлари ёхуд лозим даражада бажармаганликлари ва хизмат этикаси қоидаларини бузганликлари учун бўлим ходимлари қонунчиликка мувофиқ интизомий ёки бошқа жавобгарликка тортиладилар.

